
Frágreiðing frá ferð til USA

Nærum allur føroyskur útflutningur hevur seinastu árini verið vendur í móti ES. Við atliti til ynski um at hava fleiri bein at standa á og fjølbroytt vinnugrundarlag, er tað rættiliga óheppið at vera so bundin at bert einum marknaði. Menningarstovan hevur við ymisk høvi roynt at fingið breiðari vinnuliga samvinnu út um ES og EFTA, eitt nú vestureftir til USA og Kanada og eystureftir. Í fjør varð kunningarferð gjørd til USA í samstarvi við KT-felagið, og um somu tíð varð eisini vitjað í Íslandi, og samvinnan við stovnar við líkum endamáli sum okkara har varð víðkað.

Fyri at kunna bjóða føroyskum fyritøkum eina so góða tænastu á útlendskum marknaðum sum gjørligt, hevur Menningarstovan neyvt samstarv við útflutningsráð, sendistovur og konsulát hjá okkara grannalondum, á útlendsku marknaðunum. Hesi samstørv hava sýnst stak góð t.d. í Japan/Kina, í Russlandi og í Baltisku londunum. Hetta samstarv er ikki nóg nógv bygt upp í USA og Kanada, og Menningarstovan hevur leingi havt eitt ynski um at fáa slíkt samstarv bygt upp, serliga við økið um New York leiðina, tá tað viðvíkjandi flutningi  og málið er líka lætt fyri føroyskar vørur og tænastur at troyta marknaðin í og rundanum New York, sum tað er at troyta marknaðin í t.d. London. Tað er tískil upplagt, at vit seta okkum inn í, hvørji viðurskifti eru galdandi á hesum marknaði, serliga fyri okkara fiskavørur, ferðavinnu, KST og kreativar vinnur. Hetta merkir, at eitt málvíst PR arbeiði má gerast yvirfyri hesum stovnum. Slíkt PR arbeiði inniber eisini, at Menningarstovan má brúka eina relatiónsmarknaðarføring yvirfyri hesum stovnum, so vit á tann hátt kunnu útveksla vitan um marknaðir og m.a. verkætlanartilgongdir. Hettar fyri at optimera okkara innsats í mun til nýskapandi og verandi tiltøk fyri føroyskar fyritøkur.

Í sambandi við at Bjarni Djurholm, landsstýrismaður í vinnumálum, á ferð til USA varð boðin á fund við donsku og íslendsku sendiharrarnar í Washington, og eisini varð boðin at vitja íslendska aðalkonsulin í New York, beyð Menningarstovan sær at verða við landsstýrismanninum á fundunum við sendiharrarnar, tí hetta gav okkum høvi at fáa beinleiðis egnar fundir við týðandi starvsfólk á donsku og íslendsku konsulátunum í New York eins og teirra sendistovum í Washington D.C. og leggja lunnar undir komandi beinleiðis samstarv og tænastur. 

Skrá:

1. februar 06 

Vitjan á íslendska konsulátinum í New York
Addressa:

800 Third Avenue

36th Floor, New York

N.Y. 10022

Hjástaddir:

Magnús Gústafsson, Consul General

Hlynur Guðjónsson, Trade Commissioner

Áki Johansen, Menningarstovan

Íslendska konsulátið hevur tey síðstu 6 árini bygt upp eina paraply líknandi organisatión, sum í dag er nevnd Iceland Naturally (http://www.icelandnaturally.com)  

Tað byrjaði við, at konsulátið fór undir at marknaðarføra Ísland á eystursíðuni av USA við boðskapinum, at íslendingar (og ikki norðmenn) funnu Amerika 500 ár áðrenn Columbus. Teir megnaðu at fáa nakrar søgur um Erik hin Reyða við nøkrum myndum úr Íslandi í lokalu sjónvarpsrásirnar í New York og aðrastaðni. Tiltakið kostaði nógvar pengar.

Seinni gjørdi konsulátið eina kanning, har tey spurdu fólk, hvør Erik hin Reyði var og hvaðani hann kom. Kanningin vísti, at tey flestu vistu, hvør hann var, og at hann var íslendingur. Niðurstøðan hjá konsulátinum eftir hesa kanning var, at ikki er neyðugt at brúka nógva orku upp á reklamur; men heldur brúka orkuna uppá PR. T.v.s. at skapa óformligar kontaktir við fjølmiðlafólk og skipa fyri tiltøkum, sum eggja møguligum kundum og fjølmiðlafólkum at luttaka í.

PR arbeiðið hevur verið ígongd tey siðstu árini, har eini 7 størri íslendskar fyritøkur gjalda 30% og íslendski staturin írestandi 70%. Tiltøkini hava ymiskan kostnað, men eru nógv meira effektiv enn reklamur og raka eitt sindur breiðari enn bert hesar 7 fyritøkurnar, ið luttaka.

Eitt dømi er síðsta tiltak, har nakrar av hesum 7 fyritøkunum gjørdu eitt átak í New York. Fyri at fáa fjølmiðladekning var neyðugt við onkrum lokkandi. Iceland Naturally (konsulátið) fingu Sigurð Rós (kendir íslendskir tónleikarar) at spæla fyri innbodnum, herímillum lokalu og nationalu sjónvarpsrásunum. Eisini fingu tey ein íslendskan kokk at gera eyðkendan íslendskan mat við íslendskum rávørum. Her fingu tey fjølmiðladekning í tveir tímar beinleiðis á CNN, sum onkrar morgnar hevur eina sending í tveir tímar um mat o.a.

Konsulátið arbeiðir tískil nøkunlunda sum konsulentar fyri serliga hesar 7 fyritøkurnar, eins og tey arbeiða í tøttum samstarvi við Invest in Iceland.

Konsulátið brúkar sum oftast “Skandinaviska Húsið” í New York til síni tiltøk, tá hetta er nógv bíligari enn at leiga hølir frá hotellum o.ø. Haraftrat verður Skandinavia fatað sum høg góðska og prestiga í New York.

Eg segði teimum, hví vit eru áhugaði í New York, og segði teimum eisini frá Kosher royndum í Føroyum eins og komið varð inn á verkætlanina Creative London
. Konsulátið vil fegið skifta hugskot og  royndir við okkum um alt, sum vit halda hevur áhuga og er relevant. Serliga vóru Magnus og Hlynur áhugaðir í at hoyra meiri um Creative London, og kundu eisini ráðgeva okkum hesum viðv., tá teir hava verið ígjøgnum nøkunlunda líknandi prosess í New York.

Teir halda upp á, at einasta grundin til at Iceland Naturally hevur eydnast so væl er, at fyritøkurnar eisini gjalda sín part av verkætlanini “Iceland Naturally” og tiltøkini, so at tað ikki einaferð enn verður fatað sum eitt alment “páfund”. Tá ið fyritøkurnar eisini gjalda til verkætlanina, verða resultatkrøvini hægri og neyvari.

1. februar 06
Vitjan á danska konsulátinum.

Bústaður:

One Dag Hammarskjold Plaza

885 Second Avenue, 18th Floor New York

N.Y. 10017 - 2201

Hjástaddir:

Lars Christiansen, Deputy Consul General

Áki Johansen, Menningarstovan

Konsulátið í New York fokuserar einans upp á danskar møblar og mentan. Hetta tí at Lars heldur, at fyritøkurnar fáa meira burtur úr hesum, enn um tey í staðin fyri einans geva generellar upplýsingar um marknaðin. Konsulátið er tískil farið burtur frá at geva generellar upplýsingar og til at fokusera meira og arbeiða meira við síðsta endanum av virðisketuni. Konsulátið átekur sær tó ikki ábyrgdina av at undirskriva kontrakir, hesum standa fyritøkurnar sjálvar fyri. Tað, at konsulátið fokuserar so nógv upp á møblaídnaðin og einans tær størru donsku fyritøkurna, ger, at einans heilt fáar danskar fyritøkur kunnu brúka konsulátið.

Eisini hevur konsulátið eina mentanardeild. Leiðari fyri hesa deild er Irene Krarup irekra@um.dk 

Hendan deildin skipar fyri fleiri enn 100 mentanartiltøkum um árið.

Mentanartiltøkini verða viðhvørt eisini sett saman við møblaframsýningum fyri at fáa uppmerksemi frá fjølmiðlunum.

Fekk at vita frá Lars, at Dansk Industri í løtuni arbeiðir við at endavenda teirra arbeiðshátti. Í staðin fyri at skipa fyri traditionellu handilsferðunum royna tey at finna fram til innovativar hættir at altjóðagera danskar fyritøkur. Peter Bo Andersen er verkætlanarleiðari í at finna fram til nýggjar arbeiðshættir. Áki fer at tosa við Peter Bo Andersen um, hvat tey eru komin fram til.

Fyri Creative London verkætanina hjá Menningarstovuni er serliga áhugavert at nevna,  at Lars verður ovasti fyri Danmarks Eksportråd í London í september. Hann sigur seg vera kláran at hjálpa okkum við hesi verkætlan.

3. feb. 06
Vitjan á donsku sendistovuni í Washington D.C.

Bústaður:

3200 Whitehaven Street, NW

Washington DC, 20008

Hjástaddir:

Friis Arne Petersen, Ambassador

Niels Junker Jacobsen, Minister-Councelor (Economic)

Bjarni Djurholm, Vinnumálaráðharri

Áki Johansen, Menningarstovan

Sendiharrin legði út við at tosa um marknaðin fyri fisk í USA og serliga í Washington D.C. og økinum rundan um eins og í New York. Sendiharrin er samdur við Niels í, at marknaðurin fyri feskan fisk er nógv betri enn fyri frystan ella køldan fisk.

Teir tosað nógv um, hvussu óførir íslendingar eru at selja feskan fisk í USA, serliga til Uppermarket handilsketurnar eins og Uppermarket matstovurnar. Teir siga, at av tí at Ísland eru eitt lítið land og hevur hágóðsku vøru, hava teir miðvíst marknaðarført seg yvirfyri Uppermarket á eystursíðuni av USA og ikki lagt seg eftir at stórframleiða og selja til ein breiðan málbólk við lægri prísum.

Friis og Niels løgdu út við, at teir fara at senda Menningarstovuni eitt tilboð/uppskot um, hvørjar tænastur tey kunnu bjóða føroyskum fyritøkum við at marknaðarføra seg, gera marknaðarkanningar og skipa fyri beinleiðis tiltøkum í Washington D.C. og New York fyri føroyskar fyritøkur. Her varð serliga hugsað um fiskavørur, tónleik og ferðavinnu.

Innan tvær vikur fær Menningarstovan eitt útspæl frá sendistovuni um, hvat teirra tænasta gongur út uppá. Menningarstovan og sendistovan samskifta síðani um at snikka tænastuna saman sum kunnu vera áhugaverdar  fyri føroyskar fyritøkur, sum vilja troyta marknaðirnar, serliga á eystursíðuni av USA. 

Landsstýrismaðurin kom inn á uttantíkispolitisk viðurskifti hjá Føroyum og í hesum sambandi legði hann dent á, at uttanríkispolitiska heimildarlógin varð farin at virka, og landsstýrið hevur sett sær sum mál at gagnnýta lógina til fulnar. 

3. feb. 06
Vitjan á íslendsku sendistovuni í Washington D.C.

1156 15th Street, NW

Suite 1200

Washington DC, 20005

Hjástaddir:

Helgi Ágústsson, Ambassador

Bjarni Djurholm, Vinnumálaráðharri

Áki Johansen, Menningarstovan

Tosað varð aftur og fram um handilsavtaluna millum Føroyar og Ísland, og hvørjar møguleikar hon hevur fyri bæði samfeløgini.

Bj. Dj. greiddi frá um ætlanirnar hjá Landsstýrinum at ganga undan við at skapa karmarnar fyri útflutningsvinnuni soleiðis, at útflutningsvinnan kann diversifisera sinar marknaðir meira, so ES ikki verður nærum einasti móttakari av føroyskum vørum og tænastum. Bj. Dj. greiddi íslendska sendiharranum frá um fríhandilsavtalu við ES, limaskap í EFTA og teir marknaðarmøguleikar, ið har eru, eins og viljan hjá Landsstýrinum at slóða fyri, so føroysku fyritøkurnar eisini hyggja meiri eftir amerikanska marknaðinum, tá avgjørt verður at velja móttakarar av føroyskum vørum og tænastum.  Landsstýrismaðurin legði dent á, at uttanríkispolitiska heimildarlógin varð farin at virka, og landsstýrið hevur sett sær sum mál at gagnnýta lógina til fulnar. 

Íslendski sendiharrin greiddi frá prosessini, sum sendistovan og íslendskir útflytarar av lambskjøti, mjólk, skyr, smøri, vatni og feskum fiski hava verið ígjøgnum tey síðstu seks árini fyri at kunna selja til amerikonsku Uppermarket supermarknaðarketuna Whole Food. Við miðvísum arbeiði hjá sendistovuni saman við íslendsku útflutningsfyritøkunum hevur tað eydnast teimum at fáa omanfyrinevndu vørur inn í teir 108 handlarnar, sum Whole Food hevur. Um 10 ár ætlar Whole Food at hava 300 handlar.

Sendiharrin heldur, at marknaðurin fyri feskan fisk er nógv betri enn marknaðurin fyri frystan og køldan fisk.

Íslendingar selja fiskin heilan til Whole Food, meðan Whole Food síðani sker hann til flak. Soleiðis verða fløkini feskari á at líta, tá tey verða løgd fram til kundan. Prísurin, sum íslendingar fáa fyri nærum allan sín fisk, sum teir selja til USA, er prísur, sum “Uppermarket” vil geva fyri fiskin. T.v.s. ein hægri prísur enn aðrastaðni, av tí at teir velja sær ein nichumarknað, sum eru fólk við dýrari matvanum. Hetta kunnu teir einans gera við at hava fingurin á pulsinum, vita akkurát hvar hesi fólk búgva, hvussu teirra matvanar eru, hvar tey keypa sínar vørur, hvørja meining tey hava um sunnan og ósunnan mat. Og ikki minst at greiða potentiellu kundunum frá um vøruna og hvørjum umhvørvi hon kemur frá. Hetta kunnu íslendingarnir einans gera við at hava kvalifiserað fólk á marknaðinum, sum kunnu gera allar hesar kanningarnar, og sum kunnu halda kundakontaktina viðlíka.

Sendiharrin segði, at eftirspurningurin eftir feskum fiski við høgari góðsku er rættuliga nógv størri enn útboðið. Tískil fáa íslendskar fyritøkur rættuliga góðan prís fyri sínar fiskavørur. 

Hildið verður, at einastu og størstu forðingarnar fyri, at føroyskar fyritøkur eisini kunnu útflyta sínar fiskavørur til amerikanska Uppermarket eru, at fraktflogsambandi úr Føroyum er alt ov vánaligt, og at føroyskar fyritøkur - eins og tað almenna - í alt ov lítlan mun hevur fólk á mest áhugaverdu marknaðunum fyri at kunna gjøgnumføra eitt komplett marknaðarførings konsept fyri føroyskar fyritøkur.

Íslendski sendiharrin greiddi frá einum øðrum spennand projekti, sum tey nevna Food and Fun, har íslendski staturin yvir trý ár hevur investerað u.l. 60 mió Ísl. Kr. 

Verkætlanin gongur út upp á, at kokkar frá Uppmarket  í Washington D.C. økinum fara til Íslands eina ella tvær vikur at arbeiða á eini íslendskari matstovu, og hava tað stuttligt saman við íslendskum kokkum. Samstundis, sum teir arbeiða á eini íslendskari matstovu, verða ymisk sosial tiltøk fyriskipað, so at hesir kokkar veruliga fáa tokka til at keypa íslendskar vørur. Íslendskir kokkar arbeiða somuleiðis á Uppmarket matstovum í Washington D.C. í eina til tvær vikur. Grundin til hetta, sigur sendiharrin, er at branda íslendskar fiskavørur sum upperclass vørur, ið man bara má gjalda ein hægri prís fyri at fáa. Verkætlanin er hevur staði á í trý ár og er við at enda, so íslendsku fyritøkurnar nú mugu taka yvir og viðlíkahalda marknaðin so væl, sum tær megna.

Vit fingu klárt at vita frá íslendska sendiharranum, eins og vit fingu at vita frá íslendska konsulinum í New York, at vit sjálvndi kunnu brúka teirra serligu marknaðarvitan.

MENNINGARSTOVAN, 6. februar 2006

� Nógvir kreativir føroyingar búgva í London, og ætlanin er at gera eitt skapandi tiltak, har føroyingar 


í Føroyum og í London eru saman um eitt tiltak við tónleiki, sniðgeving, 


list, matgerð, osfr. Tiltakið skal hava eitt vinnuligt endamál. 





Nógv er hent á kreativa økinum í Føroyum í seinastuni, og vit kunnu siga, 


at fleiri av okkara kreativu vinnum eru á altjóða støði. Menningarstovan 


var við á eini ráðstevnu í Norðurlandahúsinum í september í ár. Eitt úrslit 


av hesi ráðstevnu er, at ein bólkur av sniðgevum hava leitað saman inni á 


Menningarstovuni, og vit hava eisini fingið fyrispurningar frá listafólki 


um handilsferðir. Við tónleikaverkætlanini eru vit eisini komin nærri 


tónleikarunum. Tíðin kenst tí búgvin at fara undir hetta í 2006.

